
sþ. 146. Tillaga til þingsályktunar [140. mál]
um rannsókn á hafnaraðstöðu í Þorlákshöfn.

Flm.: Steinþór Gestsson, Guðmundur Karlsson, Eggert Haukdal.

Alþingi ályktar að fela ríkisstjórninni að láta fara fram ítarlega rannsókn á því, með
hverjum hætti hagkvæmast muni að bæta hafnaraðstöðuna í Þorlákshöfn. Sú könnun beinist
einkum að:
1. stækkun hafnarinnar til þess að vera stórskipahöfn sem þyldi efnisflutninga að og frá

landi í tengslum við stóriðju,



2. dýpkun hafnarinnar og byggingu varnargarða eða annarri vörn er komi í veg fyrir
sandrek inn í höfnina.
Rannsókn þessari skal hraða svo sem kostur er.

Greinargerð.
Flest orkuver landsmanna eru innan Suðurlands, þ. e. þrjár stórvirkjanir sem framleiða

meginhluta þeirrar raforku sem til ráðstöfunar er um þessar mundir. Eigi að síður er ekkert
fyrirtæki, sem kallast getur orkufrekt, sett niður á Suðurlandi. Uppbygging í atvinnulífi þar
tengist ekki raforku svo teljandi sé þótt stórvirkjanir séu þar innanhéraðs og línulagnir til
stórnotenda væru þar skemmri og áfallaminni en þegar fara verður um fjalllendi til fjarlægari
byggða.

Það má því ætla, að það væri í senn hagstætt fyrir framleiðanda raforkunnar og hér-
aðsbúa, skoðað frá sjónarhorni atvinnuuppbyggingar, að fyrirtæki í orkufrekum iðnaði væri
reist á Suðurlandi. Það hefur ekki verið gert enn og telja menn hafnleysi suðurstrandarinnar
valda þar mestu um.

Rétt er það, að stórskipahöfn er ekki til við strandlengjuna endilanga, en það þykir
flutningsmönnum þessarar tillögu ekki fullreynt, hvort ekki megi ráða á því bót, fyrr en gerð
er á því sérstök rannsókn, hverjir möguleikar séu fyrir hendi í Þorlákshöfn til byggingar
stórskipahafnar.

Rétt þykir að kanna það, hvort sandvarnarmannvirki geti ekki fallið að byggingu slíkrar
hafnar.

Á undanförnum árum hefur höfnin í Þorlákshöfn verið að smágrynnka af sandburði,
innsiglingin austan við Suðurgarð hættulega mikið, "og er svo komið að innsiglingin er
stórhættuleg öllum skipum", eins og segir í bréfi til hafnarnefndar Þorlákshafnar frá 12. apríl
s. 1. og 24 skipstjórar, sem róa frá Þorlákshöfn, undirrita.

Skipstjórinn á Herjólfi tekur í sama streng í bréfi frá 20. apríl 1982. Hinn 27. apríl 1982
skrifar hafnarstjóri landshafnarinnar skýrslu um hin nýju vandamál hafnarinnar, sem fólgin
eru í sandburði inn í höfnina svo og erfiðleikum vegna þrengsla. Þar segir svo m. a.:

"Til þess að gefa mönnum hugmynd um afköst hafnarinnar undanfarið má geta þess, að
síðan netaveiðar hófust eftir veiðibannið nú um páskana er komið á land yfir 9000 smálestir
af fiski. Daglega hafa landað hér 60-70 bátar, þar af ófáir stórir svokallaðir loðnubátar.

Eins og sjá má af framangreindu, ásamt öðrum fyrirfarandi upplýsingum, er þörfin á
framkvæmdum hér við höfnina aðkallandi."

Með vísun til þeirra gagna, sem hér hefur verið getið, og þeirra viðtala, sem við höfum
átt við marga menn, kunnuga staðháttum og ástandi hafnarinnar, er þessi tillaga flutt. Hún er
flutt Í þeirri von að samþykkt hennar leiði til raunhæfra aðgerða, - aðgerða sem leystu hið
fyrsta úr bráðasta vanda hafnarinnar og væru um leið byggðar á og samræmdar hagstæðustu
frambúðaruppbyggingu hafnarmannvirkja sem gert er ráð fyrir að finnist við rannsóknir þær
og kannanir sem efnt er til með samþykkt þessarar ályktunar.

Einn er þó sá þáttur sem ekki þarf rannsókna við til að bæta úr bráðri þörf, en þar er átt
við þau þrengsli sem orðin eru í höfninni og torvelda afgreiðslu fiskibáta og stefna í tvísýnu
öryggi þeirra innan hafnarinnar. Til þess að ráða bót á því ástandi þarf að skipuleggja betur
en orðið er nýtingu einstakra hluta hafnarinnar, lengja viðlegukanta við núverandi hafnar-
mannvirki og treysta grjótvörn við Svartasker sem sigið hefur nokkuð að undanförnu. Til
þeirra hluta þarf að sjálfsögðu fjármagn, en um framkvæmdafé fjallar þessi tillaga ekki,
heldur um rannsóknir og áætlanir um stórskipahöfn á grundvelli þeirra.

Nánar verður fjallað um málið Í framsögu.


